
Samstarf heimilis og skóla hefur verið með miklum blóma á skólaárinu og fyrir það erum við
þakklát, því það er afar mikilvægt fyrir velferð og árangur nemenda. Gott samstarf eykur
einnig áhuga og ábyrgð nemenda á eigin námi. Þegar börn finna að bæði heimili og skóli
vinna saman styrkir það sjálfstraust þeirra og hvetur þau til að leggja sig fram.
Stjórn foreldrafélagsins hefur einnig verið öflug í vetur og staðið fyrir viðburðum eins og
Hausthátíðinni okkar – Velkomin á Vellina –, jólaföndri og leitt bekkjartengla í fjölbreyttu starfi
sínu. Bekkjartenglar stóðu t.d. að því í vetur að Farsældarsáttmáli heimilis og skóla var
innleiddur í marga árganga skólans. Farsældarsáttmálinn er verkfæri sem byggir á því að
foreldrar koma sér saman um ákveðin viðmið eða gildi sem þeir telja mikilvæg til að styðja
við vöxt og þroska allra barna í nærsamfélaginu. Hópurinn sameinast um viðmiðin í
sáttmálanum og myndar þannig þorp um börnin.
Ég vil þakka bekkjartenglum fyrir þetta framtak sitt, sem og allt starf þeirra í vetur. Það er
ánægjulegt að segja frá því að Pálmey Magnúsdóttir, bekkjartengill í 10. bekk, fékk
Hvatningarverðlaun Foreldraráðs Hafnarfjarðar fyrir framúrskarandi framlag í þágu barna,
foreldrasamstarfs og samfélagsins í heild. Við óskum Pálmeyju innilega til hamingju með
þessa viðurkenningu!
Einnig viljum við hrósa Þórunni Jónsdóttur tónlistarkennara, Önnu Rut Pálmadóttur
deildarstjóra og Lindu Hrönn Helgadóttur fyrir framlag þeirra til samvinnu heimilis og skóla,
en þær voru allar tilnefndar til Hvatningarverðlauna Foreldraráðs Hafnarfjarðar í ár.
Látum þetta góða starf vera okkur hvatningu til að halda áfram á sömu braut og efla samstarf
heimilis og skóla enn frekar.
 
Kær kveðja
Lars Jóhann Imsland
Skólastjóri Hraunvallaskóla

BROSIÐ Júní 2026   4.tbl. 15.árg.

Samstarf heimilis og skóla
Við erum þorpið

Skrifstofa
Hraunvallaskóla er
opin mánudaga til
fimmtudaga frá
7:45 til 16:00 og á
föstudögum frá
7:45 til 15:00

Sími skólans er:
590-2800 

Síminn í Hraunseli
er: 590-2810

FRÉTTABLAÐ HRAUNVALLASKÓLA 



REYKIR 

Biðin var loksins á enda og tilhlökkunin gífurleg þegar
7.bekkur settist upp í rútuna mánudaginn 23.mars og
áfangastaðurinn- Reykir!

Við vorum búin að hugsa um þessa ferð allan veturinn og
þegar biðin var loksins á enda voru það spenntir krakkar
sem þutu inn í herbergin sín og byrjuðu að koma sér fyrir
og skreyta!

Dagurinn byrjaði svo strax í Bjarnaborg þar sem við hittum
krakkana úr Dalskóla og starfsfólk Reykjaskóla og að
sjálfsögðu var það Tik Tok stjarnan Luis sem fékk bestu
móttökurnar frá krökkunum og ófáar myndirnar sem voru
teknar með honum. Hefðbundin dagskrá byrjaði og
nemendum skipt í 3 blandaða hópa og á næstu dögum
lærðu nemendur m.a. um Gretti hinn sterka, lífsleikni,
Traust göngutúr, fóru á Byggðasafnið þar sem þau fengu að
smakka hákarl ásamt því að læra UMFÍ lagið. Einnig var
haldin tískusýning, kvöldvaka og sundlaugarpartý með froðu
og diskótónlist

Krakkarnir skemmtu sér konunglega á Reykjum og voru
skólanum til mikils sóma og það var ekki leiðinlegt að fá
svona mikið hrós frá starfsfólki á Reykjum um flotta
7.bekkinn okkar en því miður setti veðrið strik í reikninginn
og þurftum við að flýta heimför um einn dag til þess að
forðast óveðrið. Nemendur vildu alls ekki fara heim og
buðust frekar til þess að vera fram á föstudag….svo gaman
var hjá okkur á Reykjum!

En þreytt og sátt komum við heim rétt eftir miðnætti,
aðfararnótt fimmtudags og allir beint í bólið með fullt af
frábærum minningum úr æðislegri ferð Õ

7.bekkur fer á Reyki





SKÍÐAFERÐIN

 Eftir nokkrar svekkjandi frestanir vegna
veðurguða og snjóleysis komst hópurinn loksins
af stað í hina árlegu og alltaf frábæru skíðaferð
5.–10. bekkjar. Og mikið rosalega var þetta
biðarinnar virði!

Brekkurnar iðuðu af lífi og fjöri strax við komu.
Nemendur létu ljós sitt skína á skíðum, brettum
og ekki síst á snjóþotunum þar sem hraðamet
voru slegin á færibandi. Hvort sem fólk tók þetta
á fleygiferð niður erfiðustu brekkurnar eða
fagnaði litlu sigrunum í byrjendabrekkunni, þá var
brosið aldrei langt undan.

Þegar orkan fór að dvína var kærkomið að skella
sér í skálann. Þar biðu rjúkandi krossstökkar og
fullkomlega saltaðar franskar sem hurfu ofan í
mannskapinn á mettíma. En það voru ekki bara
franskarnar sem nærðu hópinn, heldur var
félagsskapurinn algjörlega til fyrirmyndar.
Krakkarnir sýndu frábæran liðsanda, hjálpuðust
að og skemmtu sér konunglega saman þvert á
bekki.

Heimferðin var rólegri enda hópurinn vel keyrður
eftir strangan dag. Það er skemmst frá því að
segja að næstum allir komu heilir heim – en
nokkrir marblettir og smá harðsperrur teljast bara
merki um vel heppnað ævintýri! Kærar þakkir til
Öddu í Mosanum fyrir frábært skipulag á þessum
geggjaða degi! 

Loksins, loksins! Snjór og sturluð stemning í skíðaferð 5.–10. bekkjar



SÖNGLEIKURINN

Helgina 17.- 19. apríl síðastliðna breyttist salur
Hraunvallaskóla í Broadway-höll þegar hinn
goðsagnakenndi söngleikur Grease var sýndur
við fádæma fagnaðarlæti. Það er skemmst frá
því að segja að sá sextán manna hópur
nemenda úr 9. og 10. bekk sem steig á svið hafi
einfaldlega komið, séð og sigrað!

Sýningin var listilega unnin og greinilegt að
hópurinn lagði mikið í undirbúninginn.
Krakkarnir sýndu ótrúlega fagmennsku, leikgleði
og kraft sem smitaðist út í hvern krók og kima
salarins. Viðbrögð áhorfenda stóðu ekki á sér.
Varla var þurrt auga í salnum á
tilfinningaþrungnum augnablikum, og gæsahúð
niður í tær þegar stóru lögin dundu yfir.

Að baki svona stórsýningu stendur öflugt fólk, en
leikstjórn og listræn stjórnun var í öruggum
höndum þeirra Gunnþórunnar Elísu Eyjólfsdóttur,
Þórunnar Jónsdóttur, Sigríðar Diljár
Vilhjálmsdóttur og Harðar Sveinssonar, sem eiga
heiður skilinn fyrir að laða fram það besta í
þessum ungu hæfileikabúntum. Þá var
ljósastýringin algjörlega til fyrirmyndar, en um
hana sáu þeir Tómas, fyrrum nemandi skólans,
og Adam, núverandi nemandi, og sköpuðu þeir
réttu 50's stemninguna með glæsibrag.

Hraunvallaskóli iðar af stolti yfir þessum frábæra
hóp. Við þökkum listafólkinu og aðstandendum
kærlega fyrir ógleymanlega helgi og sýningu
sem verður í minnum höfð í langan tíma!

Grease



LITLA UPPLESTRARKEPPNIN
2026

Þann 22. apríl fór Litla upplestrarkeppnin fram hjá 4. bekk
og var hún, eins og undanfarin ár, sannkölluð hátíð lesturs
og tjáningar. 
Litla upplestrarkeppnin hefur verið fastur og kærkominn
liður í skólastarfinu frá skólaárinu 2010–2011 og hefur á
þeim tíma skapað sér mikilvægan sess í starfi 4. bekkja.
Markmið keppninnar eru að efla lestur, styrkja munnlega
tjáningu og auka sjálfstraust nemenda þegar kemur að
framkomu fyrir framan aðra. 
Allir nemendur tóku þátt og stigu á svið á sínum eigin
forsendum. Það var greinilegt að mikil vinna, æfing og
undirbúningur lá að baki hjá hverjum og einum.
Nemendur sýndu bæði kjark og metnað og fluttu textana
sína af öryggi og einlægni. Dagskráin var einnig
skemmtilega fjölbreytt. Hrafnkell, nemandi í 7. bekk, kom
og las upp ljóð sem hann flutti í Stóru
upplestrarkeppninni. Flutningur hans vakti verðskuldaða
athygli og gaf yngri nemendum góða innsýn í það sem
bíður þeirra síðar á skólagöngunni. 
Þá bauð Mateo, nemandi í 4. bekk, upp á glæsilegt
tónlistaratriði þar sem hann lék á píanó og setti fallegan
svip á hátíðina. 
Foreldrum nemenda í 4. bekk var boðið að vera viðstödd
hátíðina og fylgjast með glæsilegum flutningi barnanna.
Einnig mættu nemendur í 3. bekk og fengu þannig
tækifæri til að sjá hvað bíður þeirra á næsta skólaári. Það
sem stóð þó upp úr var hversu vel allir nemendur stóðu
sig. Hver og einn lagði sitt af mörkum til að gera daginn
eftirminnilegan og sýndi fram á þann árangur sem næst
með æfingu, þrautseigju og jákvæðu viðhorfi.
 Við óskum öllum nemendum í 4. bekk innilega til
hamingju með frábæra frammistöðu og þökkum þeim
fyrir ánægjulega stund.



Nú er Drekasprettinum 2026 lokið en lestrarátakið stóð yfir dagana 8.–
21. apríl. Eins og undanfarin ár skapaðist mikil stemning um allan
skólann þar sem nemendur lögðu sig fram við að lesa, skrá lesturinn
sinn og safna mínútum fyrir árganginn sinn. 
Markmið Drekasprettsins eru að efla lestrarfærni, auka orðaforða og
vekja enn meiri áhuga á lestri. Nemendur gátu valið úr fjölbreyttu
lesefni, allt frá skáldsögum og teiknimyndasögum til dagblaða, tímarita,
frétta og greina. Það var því sannarlega eitthvað fyrir alla. 
Á þessum tveimur vikum sýndu nemendur mikinn dugnað og
lestraráhuga og var gaman að sjá hvernig lestrargleðin smitaði út frá
sér. Starfsfólk skólans tók einnig þátt í að hvetja nemendur áfram og
foreldrar studdu vel við bakið á börnum sínum heima fyrir. 
Að lokum voru krýndir Drekasprettsmeistarar 2026 í hverri deild:
Yngsta deild: 4. bekkur Miðdeild: 5. bekkur Unglingadeild: 9. bekkur Við
óskum öllum nemendum innilega til hamingju með frábæran árangur
og þökkum foreldrum og starfsfólki fyrir stuðninginn. Það er óhætt að
segja að Drekaspretturinn hafi enn á ný sannað að lestur getur verið
bæði skemmtilegur og hvetjandi. Til hamingju, Drekasprettsmeistarar
2026!

DREKASPRETTURINN

Lestrargleði, metnaður og glæsilegur árangur! 



HRAUNSEL

Þá er maí mánuður genginn í garð og má segja að sumarið sé handan við hornið. Það er aðeins farið að hlýna í veðri og erum við byrjuð að vera
aðeins lengur í útiveru í Hraunseli. Við finnum það öll hvernig gleðin tekur yfir með bjartari dögum og sól á lofti � 
Í Hraunseli höfum við verið að bralla allskonar skemmtilegt og hafa klúbbarnir okkar verið mjög fjölbreyttir. Við höfum verið að föndra margskonar
skemmtilegt eins og mæðradagskort, falleg blóm, kisur, margfætlur, regnboga, vinaarmbönd og svo margt fleira. Jafnframt höfum við verið dugleg
að fara í Just dance og út að kríta.
Opnað hefur verið fyrir skráningu á sumarnámskeiðin í sumar og hægt er að skrá sig inn á vala.is.
Kær kveðja, 
Adda, Katha og starfsfólk Hraunsels Õ
 



MOSINN

Í vor hefur verið mikið í gangi í Mosanum!
Árshátíð unglingadeildarinnar var í mars og gekk
hún þrusuvel! Þemað í ár var Midsummer og voru
allir unglingarnir svo sumarlegir og fínir. 

Þann 13. apríl komumst við loksins í skíðaferðina
okkar og var þetta svo skemmtilegur dagur.
Skíðaferðin gekk vel og allir voru ánægðir.

 Seinna í apríl var söngleikur Hraunó og sýndu
krakkarnir söngleikinn Grease. Seldist næstum upp
á allar sýningarnar og var mjög vinsæl í hverfinu. 

Í vikunni 4.-8. maí var bæði Skólahreysti og
SamFest ballið. Skólahreysti gekk vel og keppendur
urðu skólanum til sóma. Krakkarnir sem komu að
hvetja voru líka þrusu flottir og skreyttu sig þvílíkt
bleik til að sína lit. SamFest ballið gekk svo eins og
í sögu. Krakkarnir hittu fullt af krökkum frá öðrum
skólum, dönsuðu helling og skemmtu sér
konunglega.
Látum fylgja nokkrar myndir frá bleiku gleðinni á
Skólahreysti.
Kær kveðja,
Adda, Diljá og starfsfólk Mosans Õ



Nemendur í 3. bekk skelltu sér í afar spennandi og fræðandi ferð á
Þjóðminjasafn Íslands á dögunum. Það var mikil eftirvænting í
hópnum að fá að kynnast sögu landsins augliti til auglitis og skoða
hvernig Íslendingar lifðu í gamla daga.
Krakkarnir fengu að skoða merka forngripi, vopn, gömul klæði og
margt annað forvitnilegt sem vakti mikla lukku. Þau stóðu sig
frábærlega, sýndu safninu mikla virðingu og spurðu dásamlegra og
sniðugra spurninga sem sýna hvað þau eru áhugasamir landnemar.
Það er óhætt að segja að allir hafi snúið aftur heim í skólann með
vasana fulla af nýrri þekkingu og skemmtilegum minningum!

VORFERÐIR

3.bekkur fór á þjóðminjasafnið

Hvalir, pylsur og túnfjör
Krakkarnir í 4. bekk áttu algjöran dekurstimpli í vorferðinni sinni! Dagurinn
byrjaði á Hvalasafninu þar sem við lærðum fullt af skemmtilegum og
ótrúlegum staðreyndum um hvali. Þaðan lá leiðin á Víðistaðatún þar sem við
grilluðum saman pylsur í tilefni dagsins og krakkarnir fengu að leika sér og
njóta sín á þessum flotta stað. Hópurinn var til fyrirmyndar og minningarnar
úr ferðinni eru dásamlegar



Það var heldur betur hringt inn í alvöru keppnisstemningu í enskutímum
hjá 9. bekk á dögunum þegar fyrsta árlega Spelling Bee
stafsetningarkeppni var haldin.
Nemendur spreyttu sig á erfiðum og krefjandi enskum orðum af mikilli
prýði og einbeitingu. Spennan var áreifanleg og stóðu allir sig eins og
hetjur! Sigurvegari að þessu sinni var Milana Lind Aleksandrsdóttir í 9.SG!
Vel gert! Frábær leið til að æfa málið og skemmta sér saman.

9.bekkur - Spelling Bee

Óvænt ísveisla í 5.bekk

Krakkarnir í 5.bekk voru svo ótrúlega þolinmóðir og duglegir í TIMSS
könnuninni sem þeir tóku í lok apríl að ákveðið var að verðlauna þau
aðeins og skella í óvænta ísveislu. Dásamlegt að sjá gleðina í
andlitunum á krökkunum þegar ísinn mætti á svæðið. Áttu þetta svo
sannarlega skilið! 

Hæfileikakeppni miðdeildar
Það var sturluð stemning og mikil eftirvænting í loftinu þegar hin
árlega hæfileikakeppni skólans var haldin þann 21.apríl síðastliðinn.
Salurinn iðaði af lífi og það er skemmst frá því að segja að skólinn
okkar geymi ótrúlegt magn af hæfileikafólki. Áhorfendur fengu að njóta
fjölmargra glæsilegra dans- og söngatriða þar sem hvert listafólkið á
fætur öðru steig á svið af miklum krafti og öryggi.
Dómnefndin var í ströngu hlutverki en á endanum voru það þær Lára
Sóley í 7. bekk og Tinna Sigurrós í 6. bekk sem unnu keppnina með
stórglæsilegum flutningi á laginu Óskasteinar. 
Þá voru einnig veitt sérstök verðlaun fyrir frumlegasta atriðið, en þau
komu í hlut hans Dags Loga, í 7.bekk sem mætti með algjörlega
einstakt og skemmtilegt atriði sem vakti mikla lukku og kátínu.
Við erum ótrúlega stolt af öllum þeim sem tóku þátt og sýndu það
hugrekki að stíga á svið. Takk fyrir stórkostlega skemmtun

ÚR ÝMSUM ÁTTUM



Lokaverkefni í náttúrufræði!
Lokaverkefni 10.bekkjar í náttúrufræði í ár var
rökræður á milli hópa um hvort við ættum að halda
áfram olíuvinnslu eða ekki. Þetta gekk frábærlega og
stóðu krakkarnir sig mjög vel. Mikil rannsókn var gerð
á olíuvinnslu og komu margir áhugaverðar
staðreyndir og skoðanir fram hjá þessum flotta hóp. 
Nemendur tóku þetta alla leið og mættu í hinum
ýmsu múnderingum til að leggja auka áherslu á orð
sín. Frábærir krakkar! 

Örugg inn í sumarið!
Mikil gleði ríkti í 1.bekk á dögunum þegar Kiwanisklúbburinn mætti
færandi hendi og gaf nemendum okkar glæsilega reiðhjólahjálma.
Þessi flotta gjöf hittir beint í mark núna þegar vorið er komið og
hjólin, brettin og hlaupahjólin eru dregin fram af fullum krafti.
Við leggjum ríka áherslu á öryggi barna í umferðinni og það er
dásamlegt að sjá krakkana okkar svona flotta og vel varða. Við
færum Eimskip okkar bestu og innilegustu þakkir fyrir þetta flotta
framtak og þessa mikilvægu gjöf!

Drekaveisla í 3.bekk
Nemendur í 3. bekk héldu svakalega flotta og vel heppnaða drekaveislu á
dögunum þar sem gleðin var við völd. Krakkarnir mættu til leiks með alls
kyns dýrindis góðgæti og útbjuggu glæsilegt hlaðborð sem svignaði
undan kræsingunum.
Eftir að hafa gætt sér á veitingunum var tími til að njóta og skemmta sér
saman. Það var spilað á fullu, leikið í spjaldtölvunum og mikil og góð
stemning í hópnum eins og alltaf. Frábær samverustund sem braut upp
skólastarfið og skilur eftir sig fullt af söddum og sælum nemendum.

Reiknað af lífi og sál
Það var mikið fjör og mikil hreyfing á dögunum þegar nemendur í 4. bekk
skelltu sér í stærðfræðihringekju. Í stað þess að sitja bara yfir bókum var
herbergjunum breytt í fjölbreyttar stöðvar þar sem krakkarnir leystu hin
ýmsu stærðfræðiverkefni saman í hópum.
Hringekjan bauð upp á spennandi þrautir, leiki og rökfræði þar sem
nemendur þurftu að vinna saman, hugsa út fyrir rammann og nota
mismunandi leiðir til að finna svörin. Það var dásamlegt að fylgjast með
samvinnunni og kraftinum í hópnum, en svona vinnubrögð sýna svo
sannarlega að stærðfræði getur verið lifandi og stórskemmtileg!



 Algjör krúttsprengja átti sér stað í skólanum  þegar elsku litlu krakkarnir
okkar í 1. bekk héldu flotta samveru á heimasvæði sínu þar sem þau buðu
foreldrum sínum að koma og horfa. Þau stóðu sig eins og algjörar stjörnur;
sungu dásamleg lög, spiluðu á hljóðfæri og dönsuðu þrjá dansa undir stjórn
Vilborgar okkar danskennara. 

SAMVERUR 

Söngur, spil og sturluð dansgleði í 1. bekk! 

Síðasta samvera 7.bekkjar
5-7. bekkur hélt skemmtilega samveru á sal. Nemendur
gripu í hljóðnemann, sungu lög, skipulögðu leiki, léku á
trommur og dönsuðu saman. Alltaf jafn gaman að hafa
gaman saman! 



Dagana 4.–6. maí fór 10. bekkur í útskriftarferð sína. Að þessu sinni
var gist í tvær nætur og var ferðinni heitið á Bakkaflöt í Skagafirði en
þar er í boði veglegur skáli og fjöldinn allur af afþreyingu. Strax á
mánudagsmorguninn var stuðið byrjað þar sem nemendur kepptust
um rútusæti og hækkuðu músíkina í botn. Við tók fjögurra tíma
rútuferð þar sem krakkarnir sungu (sumir meira en aðrir) og
skemmtu sér vel.

Við stoppuðum fyrst á Staðarskála til að fá okkur að borða en þá
kom vel í ljós að veðrið ætlaði ekki að vinna með okkur. Vetur
konungur sat greinilega sem fastast fyrir norðan og lét finna vel fyrir
sér.
Þegar við mættum á Bakkaflöt komu allir sér vel fyrir og innan
skamms fórum við í Paintball þar sem kuldinn lét heldur betur finna
fyrir sér. Fingur urðu kaldir, nokkur tár féllu en þrátt fyrir það
skemmtu sér allir konunglega og stemningin var frábær. 

Um kvöldið fengum við góðan mat áður en krakkarnir héldu áfram
að njóta kvöldsins. Þó margir væru orðnir þreyttir eftir langan dag
var lítill áhuga á svefni. Gripið var í skemmtileg spil, heitu pottarnir
vel nýttir og mikið hlegið fram eftir kvöldi.

Þriðjudagurinn tók svo á móti okkur með snjókomu og
áframhaldandi kulda. Fyrir hádegi stóð til að fara í Airball þar sem
nemendur fara inn í stórar uppblásnar plastkúlur og spila fótbolta
með tilheyrandi árekstrum og látum. Vegna veðurs þurfti að fresta
því aðeins en þegar loksins gafst færi var það algjörlega þess virði
og vakti mikla lukku. Til stóð að fara í kjölfarið í þrautagarðinn á
svæðinu en vegna kuldans var lítill áhugi á því. Nokkrar djarfar hetjur
prófuðu samt brautina og luku henni með stæl, en ekki án þess að fá
sér nokkra dýfur í vatnsgryfjurnar.

Síðar um daginn tók við hápunktur ferðarinnar, River Rafting. Þrátt
fyrir að hitinn væri rétt yfir frostmarki og áin ísköld létu nemendur
það ekki stoppa sig. Langflestir nýttu tækifærið og stukku út í ána af
kletti í miðri ferðinni undir eftirliti leiðsögumanna. Krakkarnir voru
bæði gríðarlega stolt af sjálfum sér og ánægð eftir á og eftir
siglinguna var farið í verðskuldaða heita potta og vel slakað á. 

Eftir kvöldmat tók við kvöldvaka í matsalnum þar sem við spiluðum
nokkra leiki og skemmtum okkur vel en restin af kvöldinu fór svo í
alls konar gaman, spil, leiki, samveru og prakkarastrik þar sem rauði
þráðurinn var að fara helst aldrei að sofa en það eru þessar stundir
sem standa oft hvað mest upp úr eftir svona ferðir.

Á miðvikudeginum var svo haldið heim á leið eftir afar vel heppnaða
ferð. Á heimleiðinni stoppuðum við á Erpsstöðum þar sem
bekkjartenglar mættu nemendum með grillaðar pylsur og ís beint frá
bónda. Áður en komið var heim var einnig stoppað í Borgarnesi þar
sem sumir nýttu tækifærið og skelltu sér í sund.
Þrátt fyrir kulda, snjó, týnda skó og blauta sokka verður ekki annað
sagt en að ferðin hafi tekist alveg einstaklega vel. Nemendur stóðu
sig frábærlega, skemmtu sér vel og mynduðu minningar sem munu
án efa lifa lengi.

ÚTSKRIFTAFERÐ 10.BEKKJAR

Týndir skór og blautir sokkar





Það er dásamlegur og árviss vorboði þegar
Siglingaklúbburinn Þytur býður 6. bekkjum í
Hafnarfirði í heimsókn, og við létum okkur að
sjálfsögðu ekki vanta! 
Ferðin var nýtt til hins ýtrasta, skelltum okkur í
björgunarvestin og hentumst út á sjó.
Krakkarnir sýndu mikið hugrekki og flotta takta
á bátunum, enda fátt skemmtilegra en að finna
vindinn í hárinu í góðum félagsskap. Eins og
sjá má á þessum líka sætu og skemmtilegu
myndum, þá tókust brosin á við öldurnar!
Kærar þakkir til Þyts fyrir frábærar móttökur og
ógleymanlega sjóferð!

6. BEKKUR SKELLTI SÉR Á SJÓINN

Á fleygiferð með Þyti



Þriðjudaginn 12. maí fóru fram krakkakosningar í grunnskólum
Hafnarfjarðar, þar á meðal hjá okkur í Hraunvallaskóla.
Kosningarnar voru haldnar í tengslum við
sveitastjórnakosningarnar 16.maí, en markmið þeirra er að
kynna lýðræðislegt ferli fyrir nemendum í 5.-10.bekk og um leið
gefa þeim tækifæri á að láta rödd sína heyrast. 
Vandað var til verka við framkvæmdina. Skólinn fékk afhenta
opinbera kjörkassa og kjörseðla, og útbúnir voru sérstakir
kjörklefar. Áður en gengið var að kjörborðinu horfðu nemendur
á fræðslumyndband þar sem fulltrúar allra framboða svöruðu
spurningum frá Ungmennaráði Hafnarfjarðar.
Samhliða kosningunum var rík áhersla lögð á líflegar umræður
í kennslustofum um mikilvægi þátttöku í lýðræðisþjóðfélagi og
rétt barna til að tjá skoðanir sínar, eins og kveðið er á um í
Barnasáttmála Sameinuðu þjóðanna.
Atkvæðakassar skólans voru innsiglaðir og afhentir starfsfólki
ráðhússins sem sá um talninguna. Niðurstöður kosninganna
birtust svo á heimasíðu Hafnarfjarðarbæjar eftir að opinberum
kjörstöðum lokaði laugardaginn 16. maí.
Krakkakosningarnar sýna og sanna að unga kynslóðin í
Hraunvallaskóla er full tilhlökkunar að kynnast kosningum og
nýta eigin rödd til þess að hafa áhrif á samfélagið sitt.

KRAKKAKOSNINGAR 2026

Krakkakosningar í Hraunvallaskóla



Brosið
Fréttablað Hraunvallaskóla
Drekavöllum 9
221

Ritstjóri: Margrét Lára Guðmundsdóttir
              margretl@hraunvallaskoli.is
Ábyrgðarmaður: Lars Jóhann Imsland

www.hraunvallaskoli.is
www.leikskolinn.is/hraunvallaskoli
www.mosinn.is

Sólin fer að láta sjá sig, skólalífið færist út og bekkir skella sér í
skemmtilegar vorferðir! Hér er smá myndaveisla frá þessum
dásamlegu síðustu vikum. Við kveðjum með bros á vör og óskum
ykkur öllum dásamlegs sumarfrís. Borðið nóg af ís og njótið!

VORDAGAR HRAUNVALLASKÓLA


